
	 FEAU O LE ASO!


(Message of the day)

 

 

Tusi Faitau: Luka 39: 1-10.

Manatu Autu: La’asaga i le leleiga, totogi o aitalafu.

Matua: fuaiupu e 8.

 

“A ua tu mai Sakaio, ua faapea mai i le Alii, Faauta le Alii e, o le a ou vaeluaina atu a’u mea i e matitiva, afai foi ua ou ave mea a se tasi i se ala pepelo, ou te taui atu ai e ta’i fa”.

Ua tatou manino foi i lenei tala ile valaauina o Sakaio le ao lafoga e Iesu. Ae o le valaauina na iloa ai e Sakaio le tulaga maulalo ma le inosia o lana galuega sa fai.

Na faatoã iloa ai e Sakaio le taua o le ola faamagalo i aitalafu o lafoga a tagata sa ia tafilisaunoa ai. Na ia iloa lelei lona ave faamalosi o lafoga a nisi tagata ini auala piopio talu lona tuinanau leaga ia tele lona tamaoaiga.

O le laasaga lea o le leleiga mo Sakaio ina ua faafesagai ma Iesu ma ia tautino ai lona manao e faasoa atu ana mea mo e matitiva ma taui atu iai latou na ia ave faamalosi a latou lafoga i ana auala piopio.

Ua atagia ai lona iloa ona faamagalo atu. Ona ia manino ai lea i lona faatauvaa ina ua fetalai atu Iesu, ua oo mai le faaolataga i le aiga o Sakaio i le asố, ina ua fai o ia ma atalii o Aperaamo.

Na faatoa pupula ai mata o Sakaio ina ua ia mautinoa ua sau Iesu e faatonu ma laveai i lona gaogaoii sa ola ai talu lona ave o  tupe faasili mai lafoga a tagata.

Ua ia lagona ai le tatau ona ia faamagalo atu ma toe totogi aitalafu a tagata sa fai ai lona ivi. E tusa lava poo le a lona tau, ua ia sauni e totogi uma.

O le ata lea o le tagata ua alu ifo i lalo mai lona lalolagi sa ola ai ina ua tautino lona sese sa fai, ma ua suia lana amio i le lima malofa ma tufa atu nai lo le uu mau ma le faaloloto.  O le faailoga o le salamo mai lana amiolega sa tiu ai.

O le tautino atu, ole faailo lea ole loto ua inoino ile leaga. E le ose faiga faa le tulafono e tau tusitusia ma faamauina le sese ole tagata ma le taui talafeagai e tatau ona toe totogi atu ai se aitalafu.

Ae o le gaioiga o le toe totogi atu, e tatau ona totogi mai ile loto ua tumu ile alofa ma le faamaoni e atagia ai le alofa o le Atua e tausi ma faapalepale pea i o tatou leaga ma faaletonu.

Na matuã iloa lelei e Sakaio o lona taufaavalea i tagata e sili atu lona aafiaga nai lo le taua o le tupe. Na silafia lelei e Iesu le lape ma le sese o Sakaio, afai na tau sue se avanoa o Sakaio e feiloai ai ma Iesu ma iu ai na a’e ile laau.

Ua silafia e Iesu ua valaau mai Sakaio ia te ia ile mea maualuga ae o loo tutu lava tagata uma ma mulimuli atu ile mea maualalo, O le uiga lea o le fetalaiga a Iesu ia vave ae i lalo. Ole faatusa lea o le maualuga o le loto o Sakaio o le faailoga o lona vaai maulalo i tagata. O uiga masani o le tagata mauoa e fiailoa ma fiasili.

Ose feau faamalosi foi mo lenei aso ile taua o le feavatai ma le fetausiai ole tagata mauoa ma le tagata mativa. Ia tatou aloese ma le amio faa Sakaio o le sue o lona tamaoaiga ile afu o nai tagata lima vaivai.

Aemaise ole ave o aitalafu i tagata ae matuã tuu i luga le tului ia saga tele ai ana tupe e pei ole mausa a faletupe lea e fai nei ose tama’i aitalafu ae uma ane ua toeititi toe faaluaina le mea e totogi talu le manao tele.

Ua faamanatu mai le feau o lenei aso e taua le fai ma le alofa ma tausisi i ala o le Atua ole faimeatonu ma loto faamagalo i e ua fia maua lau fesoasoani.

Ia liua lo tatou ola faaloloto e pei o Sakaio na ia tautino lona sese ma lagona lona loto faamagalo. O auala a le Atua e mautu ai le leleiga i le tatou va nonofo ai.

Manuia faiva o lenei aso. Ona o Iesu. Amene.  

 

 

 

Onosai Nofoaiga (FS) 

.………………………………………

